Nafarroako Parlamentuko Mahaiak, 2014ko martxoaren 24an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Socialistas de Navarra, Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek aurkezturiko mozioa, zeinaren bidez Nafarroako Gobernua premiatzen baita Amazabal Institutua izenda dezan, Biurdana Insitutuaren ordez, Lekunberriko Ibarberri Ikastetxeko ikasleentzako erreferentziazko ikastetxe.

2. Nafarroako Parlamentuko Aldizkari Ofizialean argitara dadin agintzea.

3. Mozioa Hezkuntza Batzordean izapidetzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2014ko martxoaren 24an

Lehendakaria: Alberto Catalán Higueras

MOZIOAREN TESTUA

Behean sinatzen duten parlamentu-taldeek, Legebiltzarreko Erregelamenduko 196. artikuluan eta hurrengoetan xedatuaren babesean, honako mozio hau aurkezten dute, Hezkuntza Batzordean eztabaidatu eta bozkatzeko:

Lekunberriko eta Larraungo biztanleek Lekunberriko Ibarberri ikastetxera bidaltzen dituzte Lehen Hezkuntzako eta Derrigorrezko Bigarren Hezkuntzako lehen zikloko haurrak.

Martxoaren 13ko 69/1995 Foru Dekretuaren arabera, berriz, Leitzako 7. barrutian dago Larraungo ikastetxearen –egun Ibarberri deitzen denaren– erreferentziazko ikastetxea, DBHko bigarren ziklorako eta Batxilergorako. Zehazki, Amazabal Institutua da.

Urtebete geroago, martxoaren 13ko 150/1996 Foru Dekretuak ikastetxe horri zegokion erreferentziazko ikastetxea aldatu zuen, eta Iruñeko 15. barrutian ezarri zuen; hain zuzen ere, Biurdana Institutuan.

Foru dekretu horiek zenbait irizpide ezartzen dituzte Nafarroako eskola-mapa ezartzeko; esate baterako:

a. Ikasleen ikastetxearekiko hurbiltasuna.

b. Dauden espazio, instalazio eta ikastetxeen erabilera optimoa.

c. Hizkuntza-errealitatea eta errealitate soziogeografikoa.

d. Funtsezkotzat jotzen da bermatzea irakaskuntzaren kalitatea eta eskueran dauden giza baliabideak eta baliabide materialak behar bezala aprobetxatzea.

Irizpide horien arabera, Leitzako Amazabal institutua da, argi eta garbi, Ibarberri ikastetxeari dagokion erreferentziazko ikastetxea.

Administrazioak ahalegin bat egiten ari dira landa eremuen garapena bultzatzeko, eta erreferentziazko ikastetxea Amazabalen ezartzeak sendotu egiten ditu dauden baliabideak eta bultzatu egiten du eskualdearen garapena; izan ere, hori da eskualdean dagoen institutu bakarra.

Gainera, badira beste argudio batzuk erreferentziazko ikastetxea aldatzeko: 

a- Amazabal institutuaren hurbiltasuna, horrek esan nahi duen guztiarekin: denbora gutxiago errepidean, arrisku txikiagoa, hain goiz altxatu behar ez izatea, eskola-garraioaren gastua murriztea, eta abar.

b- Errealitate soziolinguistikoa.

c- Ingurune murriztuago eta gertuagoko batek familiei ematen dien segurtasuna, 14 urtetik gorako gazteak direla kontuan izanik.

d- Biurdana institutuaren egungo egoera, espazio arazoa baitauka, Hezkuntza Batzordean ordezkatuta dauden talde politiko guztiek dakiten bezala.

e- Amazabal institutuak behar adina toki dauka Ibarberri ikastetxeko ikasleak hartzeko.

f- Larraungo eta Lekunberriko familia gehienen joera da beren seme-alabak Amazabalen matrikulatzea, nahiz eta gaur egun beren erreferentziazko ikastetxea ez izan.

Bestalde, auzi hau dela-eta izan ditugun lan bileretan argi gelditu da beste arazo bat ere badagoela, zenbaitetan honekin uztartzen eta nahasten dena: derrigorrezkoaren ondoko bigarren hezkuntzako ikasketak egiteko garraioaz ari gara.

Hezkuntzari buruzko Lege Organikoaren 5.5 artikuluan esaten denez –LOMCEk ez du hori aldatu–, “hezkuntza sistemak erraztu behar du eta administrazio publikoek sustatu behar dute herritar guztiek derrigorrezko hezkuntzaren ondoko etaparen mailako prestakuntza edo horren baliokidea eskuratzera irits daitezen”. Bestalde, 80. artikuluak administrazioei eskatzen die –erreformak hori ere ez du aldatu– konpentsaziozko ekintzak gara ditzatela egoera ahulean dauden lurralde esparruekin, horretarako behar diren baliabide ekonomikoak eta laguntzak emanez. Asko eta askotarikoak dira ikasle guztientzat beharrezkoa eta galdagarria den aukera-berdintasunari buruzko aipamenak. Hala, aipamen guztietan azpimarratzen da baliabideak emateko eta aukera-berdintasuna gauzatzeko beharra, bai eta edozein faktoreren ondorioz, geografikoa barne, sortzen diren desberdintasunak ekiditeko beharra ere.

Onartzen baldin bada ere Hezkuntza Departamentuak ezin duela bere gain hartu zerbitzuen eskaintza egokia egitea, bidegabea eta aukera-berdintasunaren printzipioaren guztiz aurkakoa da ikasle horientzat ez egotea inolako laguntza

 berezirik garraiorako edo egoitzarako, oro har ikasle guztientzat daudenez gainera. Ukaezina da familien bizitokia eta lan egiteko tokia aukeratzeari buruzko erabaki asko seme-alabentzako dauden hezkuntza- eta prestakuntza-aukeren arabera hartzen direla, eta erabaki horiek zuzenean lotuta daudela, halaber, aukera horiek dakartzaten kostu ekonomikoekin. Halatan, arazo honi konponbide bat emanez gero, populazioa finkatu eginen litzateke despopulazio-arrisku handia daukaten eremuetan.

Horregatik guztiagatik, behean sinatzen duten parlamentu-taldeek ondoko erabaki proposamena aurkezten dute:

1. Nafarroako Parlamentuak Nafarroako Gobernua premiatzen du Amazabal Institutua izenda dezan, Biurdana Institutuaren ordez, Lekunberriko Ibarberri Ikastetxeko ikasleentzako erreferentziazko ikastetxe.

2. Nafarroako Parlamentuak Nafarroako Gobernua premiatzen du ekitatea eta aukera-berdintasuna berma ditzan Nafarroako lurralde guztietan, ikasle guztiei emanez derrigorrezkoaren ondoko ikasketak egiteko aukera, beren bizilekua zein ere den, dagoen eskola-garraioa antolatuz eta aprobetxatuz edo, kasua bada, garraiorako eta egoitzarako laguntzak edo dirulaguntzak ezarriz.

Foru parlamentariak: Pedro Rascón Macías, Miren Aranoa Astigarraga, Nekane Pérez Irazabal eta Marisa de Simón Caballero

